SUMBANGAN TUN DR. MAHATHIR BIN MOHAMAD TERHADAP MALAYSIA
Oleh Nurashikin bt Md Deris


Tun Dr.Mahathir bin Mohamad ialah Perdana Menteri Malaysia yang keempat. Beliau merupakan seorang pemimpin yang tegas dan berani dalam hal pembangunan dan pemerintahan negara Malaysia. Beliau telah mentadbir negara ini selama dua dekad dan mengahadapi pelbagai rintangan. Namun begitu, hal ini merupakan satu suntikan semangat untuk beliau memerintah Malaysia dengan efisien dan sistematik.


Anak kelahiran negeri Kedah ini telah dilantik menjadi Timbalan Perdana Menteri Malaysia pada 3 Mac 1976. Pada perhimpunan UMNO 1978, Dr.Mahathir telah menang tanpa bertanding bagi jawatan Timbalan Presiden UMNO dan telah mengangkat sumpah sebagai Perdana menteri pada 16 Julai 1981.


Sebaik sahaja menjadi Perdana Menteri, Dr. Mahathir melakukan satu lonjakan paradigma terhadap Malaysia yang selama ini menjadi tanah jajahan Inggeris. Beliau melakukan pelbagai perubahan dasar yang drastik dari segi pentadbiran, pemikiran dan perjuangan. Malaysia menuju ke arah era pembangunan ultra moden hasil dari benak mindanya sendiri.

Tun Dr. Mahathir bin Mohamad ialah seorang pemikir Islam yang unik yang membawa revolusi kepada rakyat. Beliau mahu Malaysia menjadi sebuah negara maju dan rakyatnya mampu bersaing di peringkat global. Hasratnya dijelaskan dalam Wawasan 2020 yang beliau utarakan pada 28 Februari 1991 semasa pelancaran Majlis Perdagangan Malaysia. Matlamat ini adalah ke arah pembentukan sebuah negara yang benar-benar maju dari segala segi menjelang tahun 2020
.

Tun Dr. Mahathir bin Mohamad juga memperkenalkan konsep pensyarikatan Malaysia. Konsep ini adalah satu konsep yang menggalakkan team work, semangat kerjasama yang erat dan dijalin dengan ikatan ‘esprit de corps’ yang kukuh yang bertujuan menjana kerjasama antara sektor awam agar kedua-dua sektor bekerja sebagai rakan kongsi.


Beliau tidak jemu menghidangkan Malaysia dengan perubahan yang hebat. Langkah awalnya setelah menjadi Perdana  Menteri ialah memperkemas jentera kerja dengan menggerakkan kempen Bersih-Cekap-Amanah dan Kepimpinan Melalui Teladan ke arah menerap nilai tanggungjawab dan etika murni dalam kalangan kakitangan awam khususnya dengan masyarakat amnya.


Beliau juga menerapkan unsur-unsur Islam dalam pentadbiran. Kempen peningkatan Daya Pengeluaran Negara dianjurkan. begitu juga dasar ‘Penerapan Nilai-nilai Islam’
 sebagai satu wadah menerapkan budaya kerja yang selari dengan ajaran Islam. Selain itu, di bawah kepimpinannya, tertubuhlah Universiti Islam Antarabangsa dan Bank Islam. Sejak itu, Malaysia diberi penghormatan dan kepercayaan untuk mengendalikan persidangan bertaraf antarabangsa seperti PATA, CHOGM, Kumpulan Selatan dan Sukan Komanwel.
Dr.Mahathir ialah seorang yang menjaga waktunya. Sehubungan itu, beliau telah menukar waktu negara dengan mempercepatkan setengah jam di Semenanjung agar selaras dengan Sabah dan Sarawak sebagai satu integrasi nasional. Penyelarasan waktu ini juga dapat memudahkan urusan pentadbiran antara Semenanjung dengan Sabah dan Sarawak.

Di samping itu, Dr. Mahathir juga mengemukakan Dasar Pandang ke Timur
 dengan menjadikan budaya kerja masyarakat Jepun dan Korea sebagai satu budaya yang harus diteladani oleh rakyat demi meningkatkan produktiviti serta menyemai etika kerja professional. Jepun dalam abad ini merupakan negara industri yang paling berjaya di dunia. Dr.  Mahathir beranggapan bahawa ekonomi Jepun sedang berkembang. Sekiranya ekonomi Malaysia juga berkembang ada baiknya Malaysia menjadi kembar kepada Jepun.

Program penswastaan mula diketengahkan oleh Dr.Mahathir pada tahun 1983 sebagai satu usaha mengurangkan beban kewangan kerajaan dalam menjana projek-projek pembangunan. Penswastaan melibatkan pemindahan kuasa kawalan kepentingan ekuiti dan pelaburan kerajaan yang tertentu kepada sektor swasta. Penswastaan terhadap industri perkhidmatan juga diperkenalkan demi mempertingkatkan mutu khidmat kemudahan awam supaya lebih selesa.

Dalam usaha ke arah membina negara maju, proses industrialisasi adalah sesuatu yang wajib. Sehubungan itu, beliau telah melancarkan ‘Dasar Perindustrian Negara’ yang bertujuan mengorientasikan kegiatan ekonomi input kepada eksport barang industri demi mengurangkan penggantungan ekonomi terhadap komoditi dan seterusnya mempertingkat teknologi negara melalui pemindahan teknologi. Melalui dasar ini, HICOM, Perwaja dan beberapa kilang berkapasiti tinggi diwujudkan.
Hasil dasar ini,syarikat tempatan iaitu Perusahaan Automobil Nasional atau lebih dikenali sebagai PROTON ditubuhkan pada 7 Mei 1983. Arkitek atau penggerak utama projek kereta nasional ialah Dr. Mahathir sendiri. Hasil daripada kegigihan beliau, kereta nasional yang pertama iaitu Proton Saga menjadi kejayaan negara yang cemerlang. Menurut beliau pembinaan kereta nasional menjadi platform untuk golongan professional dan teknikal Melayu membuktikan kemampuan mereka dalam disiplin pembuatan (manufacturing).
Di samping itu, beliau juga menggerakkan projek litar Formula 1 yang bakal menjadikam Malaysia salah satu destinasi grand prix. Negara juga menaja pasukan Formula 1. Pada tahun 1993, Malaysia terlibat dalam bidang pengeluaran pesawat terbang ringan Eagle X-TS. Hal ini membuktikan Dr.Mahathir telah membuat satu perubahan radikal terhadap pembangunan negara ini.

  Dr. Mahathir telah mengilhamkan Malaysia mempunyai satelitnya sendiri. Hal ini menjadi kenyataan apabila tirai tahun 1995 ditutup dengan pelancaran MEASAT 1 dan disusuli dengan MEASAT 2 pada Oktober 1996. Hal ini membuktikan bahawa Dr. Mahathir telah membuat perancangan rapi untuk menjadikan Malaysia sebuah negara yang maju dari segi teknologi.
Jika dahulunya kereta api digunakan oleh British untuk mengeksploitasi bahan mentah negara kita, kini kereta api telah ditukar dengan pengangkutan berteknologi tinggi yang dikenali sebagai Transit Aliran Ringan (LRT)
. Tujuannya adalah untuk mengurangkan kesesakan lalu lintas yang sudah menjadi kebiasaan di Kuala Lumpur.
Pada September 1996, kerajaan telah mengumumkan pembinaan bandaraya pentadbiran persekutuan Putrajaya
. Dr Mahathir mengambil kesempatan untuk memartabatkan bangsa Melayu dengan memastikan perancangan, pembinaan dan pengembangan Putrajaya dijalankan dan menguntungkan orang Melayu. Putrajaya sebuah Bandar pentadbiran awam negara dan seterusnya mewujudkan ‘kerajaan elektronik.’

Tidak cukup dengan pembinaan Putrajaya, Dr. Mahathir melihat satu lagi impiannya menjadi kenyataan apabila struktur tertinggi di Malaysia menjadi kenyatan. Menara Kuala Lumpur 
 yang menempatkan transmisi televisyen dan telefon selular merupakan menara konkrit yang tertinggi di Asia dan menjadi tanda ibu negara Malaysia. Menara ini juga ialah menara telekomunikasi yang setanding dengan negara-negara yang lain.

Sumbangan Dr. Mahathir tidak bernoktah di situ sahaja. Beliau juga telah megilhamkan ‘Kuala Lumpur City Centre (KLCC)’ atau lebih dikenali sebagai Menara Berkembar Petronas, KLCC
. Walaupun beberapa sudut dunia bakal menampilkan bangunan lebih tinggi, namun rekod ini akan kekal sebagai menara ‘berkembar’ yang tertinggi di dunia bagi abad ke 20 dan juga untuk beberapa tahun akan datang.


Beliau juga mencadangkan pembinaan empangan hidroelektrik baru iaitu Empangan Bakun, sebuah projek mega yang bernilai RM20 bilion di Sarawak. Projek ini telah diistytiharkan sebagai ‘Projek Negara’ dan merupakan projek prasarana terbesar di Malaysia serta bakal dipeta sebagai empangan terbesar di Asia. Beliau juga telah membawa negara ke angkasa lepas dengan mengasaskan Pusat Kajian Sains Angkasa Lepas.  Impiannya terserlah dengan terbinanya Planetrium Negara yang dilancarkan pada tahun 1994.


Menyedari bahawa industri penerbangan awam bukan hanya memerlukan pesawat terbang canggih tetapi juga lapangan terbang yang serba boleh, Dr. Mahathir telah menukar kawasan ladang di Sepang kepada tapak Lapangan Terbang Antarabangsa Kuala Lumpur (KLIA). Lapangan terbang ini adalah yang tercanggih di rantau ini. Setelah pembinaanya siap sepenuhnya, Penerbangan Malaysia (MAS) antara yang paling kompetitif di Asia.

Bukan itu sahaja, pada tahun 1997, Dr. Mahathir memperkenalkan ‘Koridor Raya Multimedia’ (MSC)
 yang menggabungkan semua ruang link up industri teknologi maklumat dalam sebuah persekiratan yang khusus buatnya. Sehubungan itu, sebuah Bandar ultra-tekno ‘Cyberjaya’
 dibina dan bakal menjadi satu-satunya bandar siber. Gagasan MSC akan menempatkan kerajaan e-elektronik dan menjadi pemangkin tanpa sempadan.

Selain itu. Dr. Mahathir juga memberi penekanan kepada pembangunan akademik. Malaysia kini menjadi tumpuan para pelajar luar negara yang datang menimba ilmu dan juga universiti-universiti luar yang datang untuk menyebarkan ilmu sama ada dengan membuka cawangan atau mengadakan program berkembar di sini. Sementara pada peringkat sekolah, beliau memperkenalkan ‘Sekolah Bestari” (Smart School) yang telah beroperasi pada tahun 2000.


Di samping itu, Dr. Mahathir bukan sahaja hanya berusaha membangunkan Malaysia tetapi beliau juga berusaha membangunkan negara-negara dunia ketiga yang lain. Beliau menggalakkan syarikat-syarikat melabur ke negara-negara yang memerlukan pelaburan serta menghulurkan bantuan teknikal kepada negara-negara yang ketandusan kepakaran. Tidak kira apa gagasannya, beliau dengan berani menyuarakan masalah mereka dalam forum-forum antarabangsa serta menyelar negara-negara maju yang tidak ikhlas membantu malah menindas dengan prejudis.

Dalam memperhebatkan eksport negara, Dr. Mahathir memperkenalkan ‘Sogossosho Malaysia’ yang diceduk dari versi Jepun yang bertujuan menjadikan syarikat-syarikat Malaysia berdaya saing di peringkat antarabangsa dengan penyatuan sumber dalam usaha meluaskan pasaran produk Malaysia.


Kesimpulannya, banyak pembangunan yang canggih dan berteknologi  yang dilakukan semasa era pemerintahan Dr. Mahathir. Pembangunan yang dialami Malaysia adalah seimbang dari segala segi. Bahkan, Dr. Mahathir juga amat menggalakkan kewujudan masyarakat yang saksama melalui pembasmian kemiskinan dalam kalangan kumpulan etnik serta wilayah. Kita harus menjadi ‘Tuan’ dalam bidang ekonomi, pendidikan, Research and Development, IT, teknologi multimedia, pengurusan, pembuatan dan perkhidmatan. Begitulah harapan beliu kepada rakyat Malaysia.

